
   Ан тив, мана та горсовет,

Çитмен пирки, хваттер ан патăр,

Сăвă çырмашкăн пурпĕрех

Паянлăха кĕтес тупатăп.



Ан тив, хулан хăш пӳрчĕсем

Çурхи кунсемшĕн пулччăр ватă, —

Нумай вăхăта мар вĕсем,

Çĕнни лартмашкăн эпир хатĕр!



Тăван хула! Тата мĕн чуль

Кунсем иртĕç-тĕр, вăхăт çитĕ:

Кăнтăр енчен ак чугун çул

Килĕ пĕрремĕш аслати пек.



Тата çумрах çут Атăл та

Хăй çутине çутса ярсассăн,

Çитес ăру сана йăлтах

Тытса ыталĕ ак хавассăн.



Çампа паян, маншăн пулсан,

Хул-çурăмсем ĕçре çех пиçчĕр.

Сывлăшра пултăр аэроплан,

Хумсем тăрăх кĕрлетĕр глиссер!



Кашни ирех тăван хула

Ту-ту! сасса йыхрав пек ятăр.

Ĕçри хавас вăййа-кулла

Эп пуринчен ытла саватăп.

  